Лӧддза-номъя тӧлысь 1 лун кежлӧ Печора, Изьва, Княжпогост да Сыктывдін районъясса веськӧдлысьяслы колӧ сетны уна мога шӧринъяс иналӧм серти бӧръя вариант

Та йылысь висьталіс Коми Республикалӧн Веськӧдлан котырса Веськӧдлысь Владимир Тукмаков муниципалитетъясса представительяскӧд уджалан сӧвещание бӧрын.

Республикаса министръяс кабинетса юрнуӧдысь тӧдчӧдіс, мый торйӧн сійӧ тӧждысьӧ сы вӧсна, мый Изьва районса веськӧдлысьяс век на эз сетны жыр бӧрйӧм серти вӧзйӧм.

«Муниципалитетъяс водзын могсӧ пуктӧма абу тӧрыт. Абу кӧ позянлуныс аддзыны дась здание, колӧ корсьны коммерческӧя ньӧбӧмӧн позянлун, олан жыръяс выльысь оборудуйтӧмӧн, медбӧрысь, выль здание стрӧитӧмӧн. Ӧнӧдз ме пока ог аддзы Игорь Викторовичсянь [Норкин, «Изьва» МР МЮ администрацияса юрнуӧдысь - Пасйӧд] торъя кӧсйӧм решитны тайӧ могсӧ аслас тшупӧд вылын. Нӧшта ӧтчыдысь пасъя федеральнӧй тшупӧд вылын пуктӧм моглысь тӧдчанлунсӧ да уськӧда тӧд вылӧ контрольнӧй кадколаст йылысь — лӧддза-номъя тӧлысь 1 лун. Сідзжӧ ода-кора тӧлысь помӧдз колӧ помӧдз бӧрйыны Уна мога шӧринлысь местасӧ Княжпогост районын да корсьны лӧсялана жыр сэтшӧм случай кежлӧ, вӧзйӧм здание вылас кӧ воас госэкспертизасянь паныда кывкӧртӧд. Таысь кындзи, колӧ бӧрйыны медлӧсяланасӧ Выльгортын уна мога шӧринлы вӧзйӧм вариантъяс пӧвстысь. Уськӧда тӧд вылӧ, мый могсӧ колӧ решитны оз формальнӧя, а сідз, медым йӧзлы вӧлі лӧсьыд шыӧдчыны канму услуга босьтӧм вылӧ», - пасйис В. Тукмаков.
